
1.438 hitz
Gazteen lokalen kopuruak gora egitearekin batera, areagotu egin dira gazteen eta auzokideen arteko liskarrak; azken urtean hamalau lokal itxi ditu Gasteizko Udalak, auzokideen kexuak direla eta.

Gazteen txokoetako hormak estutzen

Anakoz Amenabar - Gasteiz 
Gero eta lagun koadrila gehiago animatzen dira etxebizitzetako beheko lokalak errentan hartzera. Hamar gaztetatik seik txokoetan igarotzen ei dute aisialdia. Kopurua handitu den heinean, baina, arazoak ere areagotu dira. Lokaletako gazteen eta auzokideen arteko liskar gehiago sortu dira. Gasteizen, esaterako, hamalau koadrilek alde egin behar izan zuten, joan den urtean, euren lokaletik. Sofa eta mahai zaharrak hartu eta txoko berria bilatu behar izan dute auzokideen kexuak direla eta. Gehiegizko zarata izan da gehienetan arazo. Beste hogeita hamar bat aldiz kargu hartzera joan behar izan dute. 

Ehunka gaztek lokal bat alokairuan hartu eta euren txoko bilakatzen dute, jolasteko, filmak ikusteko edota, besterik gabe, lagunekin egoteko. Lokal horiek, askotan, ez dituzte garbitasun eta segurtasun baldintza beharrezkoak betetzen, eta hainbat udaletan aferaren inguruko azterketa egitea erabaki dute. Batik bat 15 eta 28 urte bitarteko gazteen topaleku izaten dira lokalak. Bigarren etxea bilakatu da askorentzat. 

Gero eta zailagoa dute, baina, gazteek lokal bat errentan hartzea. Auzokideekin eztabaidan hasi orduko gazteak izango dira kaltetuak, «arazoak ekiditeko», Gasteizko General higiezinen enpresako arduradunak azaldu duen moduan. Eskaintza ere gero eta eskasagoa da. «Lokala alokairuan jarri aurretik jartzen duten baldintzetako bat gazteei ez uztea izaten da». Gazte ugari daude egunkarietako iragarkiei edo webguneetan arakatzen txoko merke bat aurkitzeko. Alokairuan jarri nahi duenak, ordea, adin nagusikoak nahiago izaten ditu. 

Amurrioko (Araba) Armuru enpresan, berriz, ez da arazorik izaten gazteei errentan uzteko. «Halakoetarako errentan dauden lokalak kanpoaldean daude, beste aukeretarako balio ez dutenak». Gutxieneko baldintzak betetzen dituen lokalak betiere, enpresako arduradunak azaldu bezala. 150 eta 300 euro artean ordaintzen dute. «Beti izaten da kexaren bat, egun jakin batean zarata gehiago egin dutelako, baina, tira, orokorrean, ondo funtzionatzen dute». 

Auzokideen salaketa beharrezkoa izaten da gazteen lokala ixteko, Gasteizko Udaltzaingo arduradunak azaldu duenez. «Gehienetan auzokideek eurek deitzen dute, baina badaude salaketa jarri duten auzo elkarteak ere». Azkenik Udaleko Ingurumen Sailak erabakiko du lokala itxi edo ez. Normalean hilabeteko epea dute egoera legeztatzeko, proiektua aurkeztu eta txokoa ondo prestatzeko. Eskaerak betetzea zaila izaten denez, itxi egiten dira gehienak. 

Auzokideak haserre 

Gasteizko auzokide elkarteen arabera, gazteen lokalak arautu egin behar dituzte. «Arazo ugari izan ditugu, kexa ugari eta salaketaren bat edo beste ere bai, batik bat lo egin ezinik ibili direlako», azaldu du Lakuabizkarra auzoko elkarteko kide Carlos Sevillanok. 

Guztien artean, ondo prestatutako eta arazorik ematen ez duten lokal ugari ere badagoela nabarmendu du. «Batzuek besteen erruz ordaintzen dute, eta badaude auzokideak poz-pozik dituztenak ere». Sevillanoren aburuz, hainbesteko zarata izatearen ardura lokaletako jabeek dute, askotan: «Adreilua baino ez duten lokalak daude, ezer gabe, sos eskas batzuen truke errentan dituztenak». Udalak gazteei bestelako aisiarako aukerarik ematen ez badie euren txokoa bilatzen jarraituko dutela aipatu du, «normala den moduan, guztiok egin izan dugu». 

Jose Luis Bezares Adurtza auzoko elkarteko kidearen esanetan, aldiz, ekintza arautzeak ez du egoera berehalakoan erraztuko. «Ez naiz arauak jartzearen aldekoa. Alderantziz, oztopoak jarri baino halakoak sustatu egin behar direla uste dut». Kale bazterrean edo tabernatik tabernara ibili beharrean, gazteentzat lokalaren aukera egokiagoa dela deritzo. «Gurasooi ere lasaitasuna ematen digu bertan daudela jakiteak». Gutxieneko baldintza batzuk, baina, bete behar dituztela uste du Bezaresek. «Jabeei dagokie lokala behar bezala jartzea, beharrezko azpiegiturekin, azken finean, euren onerako ere bada». 

Arazoak arazo, eta Gasteizko Udalak zer erabaki hartuko zain, ehunka gazte koadrilek euren txokoan elkartzen dira arratsaldero. Mikel Neve eta haren lagun taldeak ez du, oraingoz, istilurik izan auzokideekin. «Kexarik ez dugu izan, baina abisatu digute burdin hesia gogorregi jaisteagatik». 

Hirurehun bat euroren truke, aisialdirako bilatzen duten guztia dute txokoan. «Zerbait afaldu, garagardo batzuk edan edota musika entzutera etortzen gara». Lokal guztiak bete beharko luketen araudi baten inguruan, ordea, zalantzak dituzte. «Egia da beharrezkoak direla gutxieneko baldintza batzuk, baina, azpiegiturei dagokionez, jabeak jarri beharko ditu, ez gaude gehiago ordaintzeko prest», adierazi dute. Beti dago koadrilako kideren bat bertan, eta han askatzen dituzte eguneko arazo guztiak. «Lehendabiziko etxea da askorentzat». 

 

Portugaleteko araudia aitzindari

Bost urte bete dira gazteentzako lokalak arautzeko egitasmo adostua abian jarri zutela Portugaleten

A. Amenabar - Gasteiz 
Gazteen lokalak eztabaidagai dira egunotan herri bat baino gehiagotan. Askok Portugaleteko (Bizkaia) araudia dute eztabaidagai, auzokideak eta gazteak ados jarri ostean abian jarri zuten aurrenekoa izan baitzen. 
Gogoeta prozesu luze baten ondoren hartutako erabakia izan zen Portugaletekoa. Lokalen jabeak eta auzokoak, Udalarekin batera, lokalek sor ditzaketen arazoei buruz egin zuten hausnarketa. «Udalak ez du lokalik zabaltzen, ez eta ixten ere; erabiltzaileek zabaltzen dituzte, eusten diete edo eragiten diete ixtea», jakinarazi du Udalak. 
Bete beharreko gutxieneko baldintzak honako hauek dira: lokalak komuna eta su itzalgailua izatea, auzokideak errespetatzea, janaririk ez egitea eta adingabekoak gurasoen baimenarekin joatea. 
Era berean, musika debekatua dute ordu jakin batzuetatik aurrera, auzokideak ez gogaitzeko. Garbitasun egokia izatea, lokaleko arduraduna izendatzea eta jende kopurua mugatzea ere beste baldintza batzuk dira. Gainera, Udalak webgune bat sortu du aferaren inguruko informazioarekin; iritzi foroak ere antolatu ditu maizter eta jabeek euren iritzia emateko. 
Gasteizen eztabaidagai 
Gasteizen, esaterako, arduratuta daude azken urteotan auzokideek jarri dituzten salaketa kopuruarekin, eta neurriak hartu nahi dituzte. 
Portugaleteko eredua aztertuko dute hurrengo asteetan, baina, alderdiek adierazi dutenaren arabera, araudia ezartzeko ez dira ados jarriko. Hirukoa -EAJ, EA, EB- egitasmoa abian jartzearen alde agertu da. «Udalak ezin dezake albo batera begiratu, bitartekaritza ahalbidetu behar du». Gainontzeko alderdiek, baina ez dute begi onez ikusi. 
Maria Teresa Laespada - Soziologoa 
«Autogestioari dagokionez, ikasketa bide bikaina da lokala»

A. A. - Gasteiz 
Guraso eta auzokideek ikaraz begiratzen badute ere, lokala alokairuan hartzea gazteentzat onuragarria da. Helduagoa egiten laguntzen die, ardurak hartzen ikasten dute, erabakiak hartzeko gaitasuna areagotzen dute eta harreman sozialak indartzen dituzte. Hala dio Maria Teresa Laespada soziologoak, Deustuko unibertsitaterako eginiko azterlanaren ondoren. 
Zer lortu nahi dute gazteek lokalekin beste txokoetan ez dutena? 

Uste dut beren espazioa izateko beharrak mugitzen dituela, harreman lekuak, nagusien zaintzarik gabekoak, euren denbora nahi duten moduan antolatzeko beharra. Hori da azken batean eskatzen dutena. Bere buruaz aski direla frogatu behar dute, eta autogestioa bideratzeko lekua izan. 
Guraso batzuk kezkatzen dira, kontrolpetik kanpo, arazo gune izan daitekeelako lokala. 
Badaude oso ondo funtzionatzen duten txokoak, normalean buru bat edo bi daudenean euren artean. Hauek antolatzeko gai izango dira elkarren artean adostutako arau batzuen bitartez. Horiek oso ondo funtzionatzen dute normalean; gu arau horiekin bat etorri edo ez, eurak ados jartzen direnean ondo funtzionatzen dute, eta ez dute arazorik sortzen. Auzokideak ez dira asko kexatzen, ez molestatzeko ahalegina egiten dutelako. Badaude beste batzuk, halere, arazoak sortzen dituztenak. Antolakuntzari dagokionez, esperientziarik ez dutenean gertatzen da hau, batik bat. Uste dute edozer egiteko lekuak direla, eta ez dira oso kontziente auzokideei egin diezaieketen kalteaz, zarata eta garbiketari dagokionez, batez ere. Arazoa sortzen dute, baina baita euren artean ere. Baten bat arduratsuagoa delako sortzen da, azkenean, liskarra.
Zein adinetan hasten dira lokaletan elkartzen? 
Adingabe asko hasten dira lokalak eskatzen, eta zaila izaten da lokala ematea tutorerik ez badute, arazoren bat izanez gero arduradunik ez dutelako eta arauak errespetatzeko ere zailagoa izaten delako. Nagusiekin elkartzen dira hauetako asko. 
Eta adin mugarik badago? Noiz arte elkartzen dira? 
Mugarik ez dago, baina normalean denboraldi baterako izaten da, ez da luzarorako. 30 urte bitarte bil daitezke honelako lekuetan. Orain gazteak etxetik beranduago joaten dira, eta euren artean ondo moldatzen diren bitartean iraungo dute elkarrekin. 
Gazteentzako lokalak arautzea beharrezkoa al da? 
Erakundeek arautze sistema bat jarri beharko lukete, Portugaleteko Udalean egin duten moduan. Hala, auzokideekin arazo bat izanez gero bitartekari lanak egin ahal izateko. Eta, zalantzarik gabe, pentsatu behar dugu etorkizuneko txokoak izan daitezkeela. Azken batean, elkarte gastronomikoak ere izan dira batzeko eta elkartzeko lekuak. Horregatik, ez naiz ixtearen eta kondenatzearen aldekoa, betiere baldintza batzuk badituzte eta besteekin bizi behar dutela ikasten badute. Egindako ikerlanaren arabera, toki hauetan ondo moldatzen direnak beste hainbat esparrutan ere ondo moldatuko dira etorkizunean. Arauak kudeatzen eta euren artean funtzionatzeko bideak topatzen ikasiko dute. Autogestioari dagokionez, ikasketa bide bikaina da lokalean biziko duten esperientzia. Eta, batez ere, gazteek parte hartzeko horren leku gutxi dagoen gizarte honetan. 
Portugaleteko araudia eredu izan daiteke, beraz? 
Bai, aproposa dela uste dut. Lokal ugari zeuden Portugaleten, beste leku batzuetan baino gehiago, eta zerbait egin behar zela pentsatu zuten. Gazteekin hitz egin eta arautzea erabaki zuten. Zenbait betebehar ezartzen dizkie araudiak eta hortik aurrera askatasun osoa dute nahi dutena egiteko. Hala, eurek ere auzokideekin arazoak badituzte Udalera jo dezakete bitartekaritza eskean. 

Ez diozu arazorik ikusten lokalean biltzeari, beraz? 
Aisiarako ekimen egokia dela uste dut. Ondo kudeatuta badago gazteak elkarrekin egoteko toki aproposak dira. Ikuspuntu horretatik ez genituzke itxi behar edo pentsatu behar makurkerietarako tokiak direnik. Batzuetan alkohola edaten dute, edota sexua praktikatzen dute, eta beste batzuetan ez, hori taldearen arabera. Orokorrean ondo funtzionatzen duten horiek autogestio leku oso onak dira. Gaizki funtzionatzen dute arauak kudeatzeko gaitasunik ez dutenek. 
